ԱՄՓՈՓԱԹԵՐԹ 
«ԷԿՈՊԱՐԵԿԱՅԻՆ ԾԱՌԱՅՈՒԹՅԱՆ ՄԱՍԻՆ» ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՕՐԵՆՔԻ ՆԱԽԱԳԾԻ ՎԵՐԱԲԵՐՅԱԼ 
	1․ Բնապահպանության և ընդերքի տեսչական մարմին (կարծիք)
	03 դեկտեմբերի 2024թ.
Գրություն N 01/29.6/6/7538-2024

	
	

	Ի պատասխան Ձեր՝ 2024 թվականի նոյեմբերի 25-ի N 1/17․1/12908-2024 գրության՝ հայտնում եմ, որ «Էկոպարեկային ծառայության մասին» օրենքում փոփոխություններ կատարելու մասին» օրենքի նախագծի վերաբերյալ Բնապահպանության և ընդերքի տեսչական մարմնի կողմից առաջարկություններ և դիտողություններ առկա չեն։
	Ընդունվել է ի գիտություն։

	2․ Վարչապետի աշխատակազմի քաղաքացիական ծառայության գրասենյակ (կարծիք)
	05 դեկտեմբերի 2024թ․

	
	Գրություն N 42/45.11/41435-2024


	Ի պատասխան Ձեր 2024 թվականի նոյեմբերի 25-ի թիվ 1/17․1/12908-2024 գրության՝ կից ուղարկում ենք «Էկոպարեկային ծառայության մասին» օրենքում փոփոխություններ կատարելու մասին» օրենքի նախագծի վերաբերյալ Վարչապետի աշխատակազմի քաղաքացիական ծառայության գրասենյակի կարծիքը։
«Էկոպարեկային ծառայության մասին» օրենքում փոփոխություններ կատարելու մասին» օրենքի նախագծի (այսուհետ՝ Նախագիծ)  վերաբերյալ հայտնում ենք հետևյալը՝
1. Նախագծի 1-ին հոդվածով առաջարկվում է «Էկոպարեկային ծառայության մասին» օրենքի (այսուհետ՝ Օրենք) 29-րդ հոդվածը շարադրել նոր խմբագրությամբ, որի համաձայն՝ Ծառայողական պարտականությունները կատարելիս զոհվելու դեպքում Ծառայողի ընտանիքի անդամներին, ինչպես նաև հաշմանդամություն ունեցող անձ ճանաչվելու դեպքում Ծառայողին տրվում է միանվագ դրամական օգնություն։
Նախագծին կից ներկայացված հիմնավորման համաձայն՝ Նախագծով առաջարկվում է որպես էկոպարեկային ծառայողների սոցիալական երաշխիք սահմանել դրամական օգնությունը ծառայողի զոհվելու կամ հաշմանդամություն ունեցող անձ ճանաչվելու դեպքում ծառայողի պարտադիր պետական ապահովագրության փոխարեն:
Նախագծով առաջարկվող կարգավորման կապակցությամբ հարկ է նշել, որ հանրային ծառայողների, այդ թվում՝ էկոպարեկային ծառայողների համար սոցիալական երաշխիքները սահմանելը «Հանրային ծառայության մասին» օրենքի կարգավորման առարկա են և արդեն իսկ ամրագրված են «Հանրային ծառայության մասին» օրենքի 47-րդ հոդվածով, հետևաբար Օրենքում անհարկի կրկնությունների խուսափելու համար անհրաժեշտ է Նախագծով հղում կատարել «Հանրային ծառայության մասին» օրենքին՝ ապահովելով նաև «Նորմատիվ իրավական ակտերի մասին» օրենքի 13-րդ հոդվածի 8-րդ մասի պահանջը:
Բացի այդ, հարկ է նկատի ունենալ, որ Նախագծում կիրառվող «դրամական օգնությունը» ձևակերպումը կարող է տարաբնույթ մեկնաբանությունների տեղիք տալ, քանի որ «Պետական պաշտոններ և պետական ծառայության պաշտոններ  զբաղեցնող անձանց վարձատրության մասին» օրենքի 24-րդ հոդվածով սահմանված են պետական ծառայողների դրամական օգնության տրամադրման դեպքերը և պայմանները, որը բովանդակային առումով չի կարող նույնականացվել «Հանրային ծառայության մասին» օրենքի 47-րդ հոդվածի 1-ին մասի 5-րդ կետով նախատեսված սոցիալական երաշխիքի հետ:
Հաշվի առնելով վերոգրյալը՝ գտնում ենք, որ Նախագծի 1-ին հոդվածով առաջարկվող կարգավորումը ունի վերանայման անհրաժեշտություն:
2. Նախագծի 2-րդ հոդվածով առաջարկվում է Oրենքի 35-րդ հոդվածի 4-րդ մասից հանել «, բայց ոչ ուշ, քան մինչև 2025 թվականի հունվարի 1-ը» բառերը։
Օրենքի 35-րդ հոդվածի 4-րդ մաի համաձայն՝ Ծառայողները սույն օրենքով իրենց վերապահված լիազորություններն իրականացնում են սույն օրենքով սահմանված կարգով մրցույթի արդյունքով պաշտոնի նշանակվելուց հետո, բայց ոչ ուշ, քան մինչև 2025 թվականի հունվարի 1-ը։ 
Այս կապակցությամբ հայտնում ենք, որ առաջարկվող կարգավորումը խնդրահարույց է իրավական որոշակիության սահմանադրական սկզբունքի տեսանկյունից, քանի որ օրենսդիրը Օրենքով էկոպարեկային ծառայողների լիազորությունների իրականացումը պայմանավորել է կոնկրետ հանգամանքով և կոնկրետ ժամկետով, իսկ Նախագծով առաջարկվում է ժամկետը հանել, ինչը առաջացնում է իրավական անորոշություն և իրավական նորմի կիրառման անկանխատեսելիություն, մինչդեռ իրավական որոշակիության սահմանադրական սկզբունքի համաձայն՝ օրենքները պետք է լինեն բավարար չափով որոշակի, որպեսզի այդ իրավունքների և ազատությունների կրողները և հասցեատերերն ի վիճակի լինեն դրսևորելու համապատասխան վարքագիծ:
Հաշվի առնելով վերոգրյալը՝ առաջարկում ենք Նախագծով նախատեսել Օրենքի անցումային դրույթներով սահմանված ժամկետը երկարաձգելու դրույթ՝ իրավահարաբերության բոլոր սուբյեկտների համար ապահովելով իրավական նորմի հստակությունը և կանխատեսելիությունը:
	1. Չի ընդունվել։
«Հանրային ծառայության մասին» օրենքի 47-րդ հոդվածի 1-ին մասի 5-րդ կետը կարգավորում է պաշտոնեական (ծառայողական) պարտականությունները կատարելիս հաշմանդամության դեպքում հանրային ծառայողին, իսկ զոհվելու դեպքում նրա ընտանիքի անդամներին Հայաստանի Հանրապետության օրենսդրությամբ սահմանված կարգով համապատասխան վճարով ապահովելու հետ կապված հարաբերությունները։ Այսինքն, օրենսդիրը հստակ չի սահմանել, որ դրամական օգնությունը դա հենց համապատասխան վճարն է։
Միաժամանակ, Նախագծով ամրագրվում է էկոպարեկային ծառայողին «Հանրային ծառայության մասին» օրենքի 47-րդ հոդվածի 1-ին մասի 5-րդ կետի կարգավորման լույսի ներքո տրվող համապատասխան վճարի տեսակը, դրա տրամադրման դեպքն ու պայմանները։
 «Պետական պաշտոններ և պետական ծառայության պաշտոններ  զբաղեցնող անձանց վարձատրության մասին» օրենքի 24-րդ հոդվածը կարգավորում է պետական ծառայողին տրվող միանվագ դրամական օգնության հետ կապված հարաբերությունները և այդ դեպքերը, որպիսիք են.
1) պետական ծառայողի ամուսնության դեպքը.
2) տարերային աղետի հետևանքով պետական ծառայողին վնաս պատճառելու դեպքը.
3) պետական ծառայողի կամ նրա ընտանիքի անդամի երկարատև հիվանդության դեպքը.
4) պետական ծառայողի ընտանիքի անդամի մահվան դեպքը:
Այսինքն, վերը նշված 4 դեպքերից որևիցէ մեկը նույնական չէ Նախագծով առաջարկվող կարգավորմամբ սահմանված դեպքին։
Միաժամանակ, նույն օրենքի 24-րդ հոդվածի 5-րդ մասի համաձայն՝ «Հայաստանի Հանրապետության օրենքներով նախատեսված դեպքերում պետական ծառայողների համար կարող են սահմանվել դրամական օգնության այլ դեպքեր և պայմաններ, ինչն էլ իրականացվում է Նախագծի շրջանակներում։
2. Ընդունվել է։
Օրենքի 35-րդ հոդվածի 4-րդ մասում «2025» թիվը փոխարինվել է «2027» թվով։ 

	3․ Աշխատանքի և սոցիալական հարցերի նախարարություն (կարծիք)

	06 դեկտեմբերի 2024թ․

	
	Գրություն N ՆՄ/ԳԽ/37297-2024

	Ձեր` 25.11.2024 N 1/17․1/12908-2024 գրության
«Էկոպարեկային ծառայության մասին» օրենքում փոփոխություններ կատարելու մասին» օրենքի նախագծի լրացուցիչ քննարկման անհրաժեշտությամբ պայմանավորված՝ նախագծի վերաբերյալ Աշխատանքի և սոցիալական հարցերի նախարարության կարծիքը կներկայացվի մինչև սույն թվականի դեկտեմբերի 9-ը։
	Ընդունվել է ի գիտություն։

	4. Աշխատանքի և սոցիալական հարցերի նախարարություն (կարծիք)
	10 դեկտեմբերի 2024թ․

	
	Գրություն N ՆՄ/ԳԽ/37741-2024

	Ձեր` 25.11.2024 N 1/17․1/12908-2024 գրության
«Էկոպարեկային ծառայության մասին» օրենքում փոփոխություններ կատարելու մասին» օրենքի նախագծի վերաբերյալ կից ներկայացնում եմ Աշխատանքի և սոցիալական հարցերի նախարարության կարծիքը։
Նախագծով նախատեսվող կարգավորումների շրջանակում առաջարկում ենք նկատի ունենալ, որ ՀՀ աշխատանքային օրենսգրքով սահմանված են աշխատանքի վայրում դժբախտ դեպքերի կամ մասնագիտական հիվանդությունների հետևանքով անձի կյանքին կամ առողջությանը պատճառված վնասի հատուցման հետ կապված կարգավորումները։ Մասնավորապես, ՀՀ աշխատանքային օրենսգրքի 234-րդ հոդվածի 1-ին կետով սահմանված է, որ գործատուի նյութական պատասխանատվությունն առաջանում է, եթե աշխատանքի վայրում դժբախտ դեպքերից և մասնագիտական հիվանդություններից չապահովագրված աշխատողը հիվանդացել է մասնագիտական հիվանդությամբ, ստացել է խեղում կամ մահացել է։ Նույն հոդվածով միաժամանակ սահմանված է, որ գործատուն հատուցում է իր պատճառած վնասը ՀՀ քաղաքացիական օրենսգրքով սահմանված կարգով (համապատասխան կարգավորումները սահմանված են ՀՀ քաղաքացիական օրենսգրքի 1077-1087-րդ հոդվածներում):
Միաժամանակ հայտնում եմ, որ «Էկոպարեկային ծառայության մասին» օրենքի 29-րդ հոդվածը կիրառման տեսանկյունից ամբողջական չէ, քանի որ այդ օրենքով կարգավորված չէ ծառայողական պարտականությունները կատարելիս զոհվելու կամ հաշմանդամության պատճառական կապերը սահմանելուն առնչվող հարաբերությունները։ Օրինակ, զինվորական ծառայության դեպքում ծառայողական պարտականությունները կատարելիս զոհվելու կամ հաշմանդամություն ունեցող անձ ճանաչվելու գործընթացն իրականացնելու իրավական հիմքերը սահմանված են «Զինվորական ծառայության և զինծառայողի կարգավիճակի մասին» օրենքի 17-րդ հոդվածի 2-րդ մասով, ՀՀ կառավարության 2018 թվականի ապրիլի 12-ի N 405-Ն որոշմամբ։ Նշված իրավական ակտերի հաշվառմամբ և «Ֆունկցիոնալության գնահատման մասին» օրենքով սահմանված կարգով անձի ֆունկցիոնալության գնահատման արդյունքներով սահմանվում է նաև նրա մահվան կամ հաշմանդամության պատճառական կապը։ Ընդ որում, պատճառական կապերի տեսակները սահմանված են «Ֆունկցիոնալության գնահատման մասին» օրենքի 9-րդ հոդվածով, որում էկոպարեկների մասով դրույթ նախատեսված չէ։ Այս առումով առաջարկվող կարգավորումն անհրաժեշտ է լրամշակել՝ ամբողջականացնելով ծառայողական պարտականությունները կատարելիս զոհվելու կամ հաշմանդամության պատճառական կապերը սահմանելուն առնչվող հարաբերությունները։

	Ընդունվել է։
1. Նախագծով չի սահմանափակվում ՀՀ աշխատանքային օրենսգրքի 234-րդ հոդվածի 1-ին կետով սահմանված կարգավորումը, քանի որ դրանով սահմանվում է գործատուի կողմից աշխատողին պատճառված վնասի հետ կապված հարաբերությունները։ Նախագծով սահմանվում է էկոպարեկային ծառայողի սոցիալական երաշխիքի տեսակ։
2. «Զինվորական ծառայության և զինծառայողի կարգավիճակի մասին» օրենքի 17-րդ հոդվածը և ՀՀ կառավարության 2018 թվականի ապրիլի 12-ի N 405-Ն որոշումը կարգավորում են զինվորական ծառայության հետ կապված քաղաքացիների առողջական վիճակի հետազոտման և բժշկական փորձաքննության վերաբերյալ հարաբերությունները։ Եվ այս առումով էկոպարեկային ծառայողների համար առանձին կարգավորումներ չկան, ինչպիսին վերոնշյալն է, և Նախագծով չի ծագում անհրաժեշտություն նման կարգավորումներ նախատեսելու համար։ Նախագծով նախատեսվել է, որ Ծառայողի զոհվելու կամ հաշմանդամություն ունեցող անձ ճանաչվելու դեպքում տրվող միանվագ դրամական օգնության չափը ու վճարման կարգը սահմանում է ՀՀ կառավարությունը, այսինքն ծառայողական պարտականությունները կատարելիս զոհվելու կամ հաշմանդամություն ձեռք բերելու հետ կապված հարաբերությունները կարգավորման են ենթակա ենթաօրենսդրական ակտով։ 
Ծառայողների՝ ծառայողական պարտականությունները կատարելիս զոհվելու կամ հաշմանդամություն ունեցող անձ ճանաչվելու դեպքում ֆունկցիոնալության գնահատման և պատճառական կապը սահմանելուն առնչվող հարաբերությունները կիրականացվեն «Ֆունկցիոնալության գնահատման մասին» օրենքի 9-րդ հոդված 2-րդ մասի 3-րդ ենթակետի (աշխատանքային վնասվածք) և ՀՀ կառավարության 2023 հուլիսի 28-ի N 1180-Ն որոշման հավելվածի 23-րդ կետի 3-րդ ենթակետի դրույթների ներքո։


	5. Առողջապահության նախարարություն (կարծիք)
	10 դեկտեմբերի 2024թ․

	
	Գրություն N ԱԱ/ՊԳ/36965-2024

	Ի պատասխան 2024 թվականի նոյեմբերի 25-ի թիվ 1/17․1/12908-2024 գրության հայտնում եմ, որ «Էկոպարեկային ծառայության մասին» օրենքում փոփոխություններ կատարելու մասին» օրենքի նախագծի վերաբերյալ առողջապահության նախարարությունը դիտողություններ և առաջարկներ չունի։
	Ընդունվել է ի գիտություն։

	6. Ֆինանսների նախարարություն (կարծիք)
	11 դեկտեմբերի 2024թ․

	
	Գրություն N 01/9-2/25990-2024

	Ձեր 25.11.2024թ. N 1/17․1/12908-2024 գրությամբ ներկայացված «Էկոպարեկային ծառայության մասին» օրենքում փոփոխություններ կատարելու մասին» ՀՀ օրենքի նախագծի վերաբերյալ հայտնում ենք, որ դիտողություններ և առաջարկություններ չունենք։
	Ընդունվել է ի գիտություն։

	7. Արդարադատության նախարարություն (եզրակացություն)
	10 հունվարի 2025թ․

	
	Գրություն N /27.1/657-2025

	Ի պատասխան Ձեր՝ 2024 թվականի դեկտեմբերի 16-ի թիվ 1/17.1/13892-2024 գրության՝ կից ներկայացվում է «Էկոպարեկային ծառայության մասին» օրենքում փոփոխություններ կատարելու մասին» օրենքի նախագծի վերաբերյալ Հայաստանի Հանրապետության արդարադատության նախարարության պետական փորձագիտական եզրակացությունը։
1. «Էկոպարեկային ծառայության մասին» օրենքում փոփոխություններ կատարելու մասին» օրենքի նախագծի (այսուհետ՝ Նախագիծ) 1-ին հոդվածով նախատեսվում է «Էկոպարեկային ծառայության մասին» օրենքի (այսուհետ՝ Օրենք) 29-րդ հոդվածը շարադրել նոր խմբագրությամբ՝ հետևյալ բովանդակությամբ.
	«Հոդված 29.	Դրամական օգնությունը Ծառայողի զոհվելու կամ հաշմանդամություն ունեցող անձ ճանաչվելու դեպքում
1․ Ծառայողական պարտականությունները կատարելիս զոհվելու դեպքում Ծառայողի ընտանիքի անդամներին, ինչպես նաև հաշմանդամություն ունեցող անձ ճանաչվելու դեպքում Ծառայողին տրվում է միանվագ դրամական օգնություն։
 2. Ծառայողի զոհվելու կամ հաշմանդամություն ունեցող անձ ճանաչվելու դեպքում տրվող միանվագ դրամական օգնության չափն ու վճարման կարգը սահմանում է Կառավարությունը։»:
Օրենքի՝ գործող 29-րդ հոդվածով սահմանված է Ծառայողի պարտադիր պետական ապահովագրությունը, որը Նախագծի 1-ին հոդվածով նախատեսվում է փոխարինել միանվագ դրամական օգնությամբ:
Այս փոփոխության առումով Նախագծին կից ներկայացված հիմնավորման (այսուհետ՝ Հիմնավորում) 1-ին կետում նշվել է հետևյալը.
«ՀՀ վարչապետի 2024 թվականի հունվարի 24-ի «Էկոպարեկային ծառայության մասին» Հայաստանի Հանրապետության օրենքի կիրարկումն ապահովող միջոցառումների ցանկը հաստատելու մասին» N 69-Ա որոշմամբ հաստատված հավելվածի 6-րդ կետի համաձայն նախատեսվել է ՀՀ կառավարության որոշմամբ սահմանել էկոպարեկային ծառայողի պարտադիր պետական ապահովագրության և ապահովագրական գումարների վճարման կարգն ու պայմանները։ Նախագիծը մշակվել և ներկայացվել է ՀՀ վարչապետի աշխատակազմ, սակայն տարածքային զարգացման և շրջակա միջավայրի նախարարական կոմիտեի 2024 թվականի ապրիլի 8-ի նիստի արդյունքում հանվել է (արձանագրություն N ԿԱ/110-2024) և ՀՀ փոխվարչապետ Մհեր Գրիգորյանի դիտարկման համաձայն՝ առաջարկվել է ՀՀ շրջակա միջավայրի նախարարությանը՝ հնարավորինս սեղմ ժամկետում Վարչապետի աշխատակազմ ներկայացնել էկոպարեկային ծառայողների սոցիալական երաշխիքների և պարտադիր պետական ապահովագրության կարգավորումների վերանայման վերաբերյալ «էկոպարեկային ծառայության մասին» օրենքում փոփոխություն նախատեսող համապատասխան իրավական ակտի նախագիծ:»:
	Հարկ է նշել, որ նման հիմնավորումը հնարավորություն չի տալիս գնահատել Նախագծի 1-ին հոդվածի ընդունման նպատակն ու անհրաժեշտությունը, քանի որ Հիմնավորման մեջ ներկայացված չեն կարգավորման ենթակա ոլորտի կամ խնդրի սահմանումը, առկա իրավիճակը, կարգավորման նպատակները, ակնկալվող արդյունքը և այլն, ինչը հնարավորություն կտա լիարժեք կերպով գնահատելու նախագծով առաջարկվող կարգավորումները: 
	Ելնելով վերոգրյալից՝ Հիմնավորումն անհրաժեշտ է լրամշակել «Նորմատիվ իրավական ակտերի մասին» օրենքի 6-րդ հոդվածի 5-րդ մասի պահանջներին համապատասխան, քանի որ հիմնավորման միջոցով նախագիծը մշակող պետական մարմինը պարզաբանում է իրավական ակտի ընդունման նպատակը, կարգավորման անհրաժեշտությունը, կարգավորման համար ընտրված եղանակի նպատակահարմարությունը, պարզաբանում է նախագծով առաջարկվող կարգավորումների բնույթն ու նպատակը, իրավական ակտի ընդունմամբ ակնկալվող արդյունքները: Նորմատիվ իրավական ակտի ընդունման հիմնավորմանն առավել խիստ բովանդակային պահանջներ են առաջադրվում, մասնավորապես, օրենքների պարագայում` հաշվի առնելով դրանցով կարգավորվող հասարակական հարաբերությունների բնույթը և այդ ակտերի տեղն իրավական ակտերի համակարգում: Նորմատիվ իրավական ակտի ընդունման հիմնավորման բովանդակության մեջ պետք է նկարագրվեն գործող օրենսդրական դաշտը, առկա իրավական կարգավորումները, կարգավորման ենթակա հարաբերությունների ոլորտում գործնականում առկա խնդիրները, հնարավոր օրենսդրական բացերը, տվյալ բնագավառում իրականացվող պետական քաղաքականությունը:
2. Նախագծի 1-ին հոդվածով Օրենքի՝ նոր խմբագրությամբ շարադրվող 29-րդ հոդվածի 2-րդ մասով նախատեսվում է, որ Ծառայողի զոհվելու կամ հաշմանդամություն ունեցող անձ ճանաչվելու դեպքում տրվող միանվագ դրամական օգնության չափն ու վճարման կարգը սահմանում է Կառավարությունը: 
Այս առումով անհրաժեշտ է հաշվի առնել «Նորմատիվ իրավական ակտերի մասին» օրենքի 13-րդ հոդվածի 5-րդ մասի կարգավորումը, համաձայն որի՝ եթե օրենսդրական ակտով (բացառությամբ Սահմանադրության) սահմանված նորմը կարող է կատարվել միայն այդ ակտով նախատեսված ենթաօրենսդրական նորմատիվ իրավական ակտի ընդունմամբ, կամ դրա կատարումն ուղղակիորեն պայմանավորված է ենթաօրենսդրական նորմատիվ իրավական ակտի ընդունմամբ, ապա օրենսդրական ակտի անցումային դրույթներով սահմանվում են նաև`
1) օրենսդրական ակտի այն մասերը, որոնք գործելու են ենթաօրենսդրական նորմատիվ իրավական ակտն ուժի մեջ մտնելու պահից.
2) ենթաօրենսդրական նորմատիվ իրավական ակտի ընդունման նախատեսվող ժամկետը:
Ելնելով վերոգրյալից, Նախագծով անհրաժեշտ է սահմանել նաև անցումային դրույթ Օրենքի՝ նոր խմբագրությամբ շարադրվող 29-րդ հոդվածի 2-րդ մասով նախատեսվող Կառավարության որոշման ընդունման ժամկետի վերաբերյալ:
	1. Ընդունվել է։
Հիմնավորումը լրամշակվել է՝ հստակեցնելով նախագծի ընդունման անհրաժեշտությունը և ակնկալվող արդյունքը։
2. Ընդունվել է։
Սահմանվել է 2-ամսյա ժամկետ նախագծի 1-ին հոդվածով նոր խմբագրությամբ շարադրվող 29-րդ հոդվածի 2-րդ մասով նախատեսվող Կառավարության որոշման ընդունման համար։

